
     Балаларны кечкенәдән инсафлы, әдәпле, мәрхәмәтле итеп тәрбияләү - әти-әниләрнең һәм тәрбиячеләрнең җаваплы һәм изге бурычы. Үз-үзеңне тоту, аралашу күнекмәләре биру гаиләдә, балалар бакчасында башлана. Чөнки әхлаклылык сыйфатларының нигезе нәкъ шушы вакытта салына. Әхлак тәрбиясе бирү эзлекле, даими алып барылырга тиеш.

     Мин үзем беренче кечкенәләр төркеме (2 яшьтән 3 яшькә кадәр) балалары белән эшлим. Без төркемдә балалар белән әдәплелек кагыйдәләрен сабый иртән бакчага килеп, кич кайтып киткәнче кабатлыйбыз, ялгышларын вакытында төзәтәбез. Бу кагыйдәләрне балаларның күңеленә тагын да ныграк сеңдерү максатында, матур әдәбият әсәрләре куллану зур файда бирә. Без әдәби әсәрләрне сөйләм теле дәресләреннән тыш иртәнге, кичке эшчәнлек һәм табигать белән таныштыру вакытларында кулланабыз. Әдәплелек кагыйдәләре барлык балалар белән бергә кабатлана, ул кагыйдәләр турында төрле җырлар җырлана, шигырьләр, такмаклар, мәкаль-әйтемнәр әйтелә. Ул һәрвакыт уен рәвешендә уздырыла. Балаларны халык авыз иҗаты белән таныштырганда аны матур, тәэсирле итеп уку зур әһәмияткә ия.

     Ашар алдыннан куллар юганда Бари Рәхмәтнең “Су” шигырен сөйлибез. 

- Менә сиңа су.                           Ай-яй-яй-яй!

Бит кулыңны ю.                         – Туңдырса да ю.

- Туңдыра ич бу.                        Әйбәт салкын су.

Салкын ич бу су.                       Ю-ю-ю-ю-ю-ю!
     Көн саен сөйли торгач, балалар шигырь юлларын безгә кушылып сөйли башлыйлар.

     Ашарга утыргач, ипи валчыгын идәнгә коймаска, ашаганнан соң калган кисәкне билгеле урынга куярга гадәтләндерү эшләре алып барабыз.

Утыр, балам, ашарга,

Түгеп-чәчеп ашама.

Матур утыр табында, 

Алдыңа күл ясама.

Ипи валчыгыңны койма,

Аяк астына ташлама.

     Шигъри юллар белән әйтелгән сүзләр баланың күңеленә яхшырак сеңеп кала.

     Балаларны йоклатканда бишек җырлары җырлыйбыз. Балаларны тәрбияләү дә бишек җырларыннан башлана бит. Шушы ягымлы, назлы бишек җырлары аша балаларга үзебезнең изге теләкләрне, өмет хыялларны җиткерергә тырышабыз. Курчаклар белән уйнаганда да бишек җырларын җырлыйбыз.

Әлли-бәлли итәр бу,                  Әлли итәргә кирәк.

Йокыларга китәр бу,                  Бәлли итәргә кирәк;

Бәү-бәү итеп, күз йомып,          Әлли иткәч, бәлли иткәч,

Изрәп кенә китәр бу.                 Йоклап китәргә кирәк.

Әлли-бәлли бәбкәсе,

Кая киткән әнкәсе,

Каенлыкка җиләккә, 

                                           Диләрәгә бүләккә.
     Берәр баланың исемен кушып җырласаң,  балаларның игътибарын тагын да җәлеп итә. Йомшак кына бишек җыры көйләп җибәргәч, башка уенчык белән уйнаган балалар да безнең янга җыела, кушылып җырлыйлар. Кайсылары, җырлый белмәсә дә, көйли башлый. Бишек җырын тыңлап, ишетеп, үзе дә җырлап үскән бала беркайчан да дорфалана белмәс, каты бәгырьле булмас, минемчә.

    Бишек җырларыннан тыш баланы йокыдан уяту, “үс-үс” иттерү җыр-такмаклары да кулланабыз.

Тор, тор, балам, тор инде,                     Тор, тор тургай,

Йокың туйгандыр инде.                        Таң-таң ата бугай,

Син яраткан курчакларың                     Тургай кил, чыпчык, чык,

Күптән торгандыр инде.                        Чырык, чырык, чырык.

Сузылсын, су буе булсын,                

Киерелсен, киртә буе булсын.          

Бәхетле, тәүфыйклы булсын.

Ата-анасына шәфкатьле булсын.       

Үс-үс-үс-с-с.

     Балалар курчаклар белән дә шулай “үс-үс” иттереп уйныйлар. Курчакларга карата ярату һәм саклау хисләре уяна.
     Балалар киенгәндә дә әйтә торган бер такмагыбыз бар:

Күк-кү, чыпчык,

Тәрәзәдән очып чык,

Алсуның өстенә

Матур күлмәк биреп чык.

     Такмакның соңгы юлын төрлечә үзгәртергә була: “Кызыл күлмәк биреп чык”, “Матур шорты биреп чык”, “Зәңгәр итәк биреп чык”.

     Балалар белән бармак уеннарын еш кулланабыз. Бу әсәрләр нәниләр өчен, бер яктан, кызыклы һәм мавыктыргыч булсалар, икенче яктан тәрбияви әһәмияткә дә ия. Нәкъ алар аша гади әхлакый кагыйдәләр белән танышу башлана.

Бу бармак - бабай,                       Бармак, бармак,

Бу бармак - әби,                           Кайда булдың?

Бу бармак - әти,                           - Бу абый белән

Бу бармак - әни,                           Урманга бардым.

Бу бармак – нәни бәби,               Бу абый белән

Аның исеме чәнти.                      Кырда йөгердем.

                                                      Бу абый белән

Олыга утын ярырга,                    Ботка ашадым.

Ә сиңа – су китерергә;                Бу энем белән

Уртага мичкә - ягырга;               Җыр җырладым.

Ә сиңа – аш пешерергә;   

Чәнтигә җырлый башларга,          

         Дусларның күңелен ачарга.
      Бармак уеннары аша балаларны туган телне яратырга өйрәтелә, халкыбыз иҗатына мәхәббәт тәрбияләнә.

     Балаларның балалар бакчасына ияләшү чорында тәрбияче белән ике арадагы элемтәне ныгыту өчен, аерым эшләү зур нәтиҗә бирә. Балалар “Песием, песием...” уенын бик яраталар. Башка балалар белән уйнаганда, яңа килгән бала читтән карап тора һәм үзе дә кызыксынып янга килә. 

Песием, песием,                          Песи, пескәем,

Ала песи сөт эчә.                         Келәткә кермә, бал ашама,

Кара песи күз кыса.                     Базга төшмә май ашама,

Кит дигәндә китмәсәң,                Прәс, прәс,прәс.

Уң кулыңа чәп итә.

  (Алып өлгермәсә,баланың кул сыртына “чәп” итәләр)  

     Балалар су белән уйнаганда тынычланалар, озак итеп уйный алалар. Курчак коендырганда укый торган такмаклар:

Суы сарыксын, үзе калыксын                

Бәхетле, тәүфыйклы булсын,                 

Ата – анасына шәфкатьле булсын.         

Олыга – кечегә мәхәббәтле күренсен.   

     Кечкенә балаларда әхлак сыйфатлары тәрбияләүдә татар балалар шигъриятенең роле чиксез зур. Кайсы шигырьләр балаларны уенчыклар белән сакчыл уйнарга өйрәтә. Әминә Бикчәнтәеваның “Туп-туп, тубыбыз” шигыре туп белән сак уйнарга өйрәтә.

Туп-туп, тубыбыз,                          Туп-туп, тубыбыз,

Син безнең матурыбыз.                 Без акыллы булабыз.

Тишмибез дә, ярмыйбыз да,          Ялгыш кына җиргә төшсәң,

            Оста тота кулыбыз.                        Буялсаң, без юабыз.

     Агния Бартодан тәрҗемә ителгән “Аю” һәм “Куян” шигырьләре балаларда авырган кешегә карата кызгану хисе тәрбияли, ярдәм итәргә өйрәтә.

            Аю идәнгә егылган,                        Тышта яңгыр ява коеп,

            Аның бер аягы сынган.                  Утыра куян боегып.

            Барыбер ташламыйм аны,             Өйгә кермичә калган

            Бик яратам мин аны.                       Бөтен җире чыланган.

     Йорт хайваннары турындагы шигырьләр, алар турында кайгырту хисе тәрбияли. Уенчыклар белән танышканда алар турында шигырь сөйләү, баланы уенчык белән тагын да якынайта. 
                    Пескәем                                              Маэмай

            Бар кечкенә пескәем,                       Минем бар бер маэмаем,

            Бик акыллы дускаем.                       Кара борын Акбаем.

            Ап-ак йонлач күлмәге                     Күп йөгерә, күп өрә,

            Бизи безнең бүлмәне.                      Күп ишетә, күп күрә...

Табигать күренешләре турындагы шигырьләр табигатьтәге матурлыкны           

күрә белергә, аңа сокланырга өйрәтә. 

       Яңгыр, яу, яу, яу!                                    Кояш чык,

       Бакчаларда алмагач                                Болыт, кач!

       Үсми яңгыр яумагач.                              Без уйнарбыз

       Яңгыр, яу, яу, яу!                                    Җылыткач.

     Халкыбызның рухи мәдәниятенә алып керүче тагын бер чыганак - ул әкиятләр. Әкиятләр - әхлакый тәрбия чыганагы, хис тәрбияләү чарасы. Бала, әкиятләрне тыңлап, уңай һәм тискәре сыйфатларны аерырга өйрәнә, күңеле белән гаделлек, дөреслекнең җиңүен тели. Әкиятләр балаларда матурлыкка, изге эшләргә соклану, усаллыкка, явызлыкка нәфрәтләнү, шулай ук яклаучысызларны кызгану, кайгырту кебек хисләр тәрбияли.

     “Теремкәй”, “Чуар тавык”, “Шалкан” әкиятләре бер-береңә карата рәхим-шәфкатьле, ярдәмчел булырга өйрәтә.

     “Аю белән хатын”, “Кәҗә бәтиләре һәм бүре”, “Төлке куян һәм әтәч” әкиятләре аша бала ялкаулык, куркаклык, дорфалык кебек сыйфатларны батырлык, тырышлык, кешелеклелек сыйфатлары белән чагыштырырга өйрәнә.

     Без әкиятләр укыганда уенчыклар, рәсемнәр, өстәл театры персонажларын кулланабыз. Ел ахырына балалар белән әкиятләрне театральләштереп уйныйбыз.Балаларны рольләргә бүләбез. Тәрбияче сөйли, балалар сүзләргә туры китереп хәрәкәт итәләр.

     Һавасыз яшәп булмагандай, балалар тормышын уеннарсыз күз алдына китерүе дә кыен. Уен алар өчен тормышка өйрәнү чарасы. Халкыбызның гореф-гадәтләре, йолалары, тормыш-көнкүреше чагылыш тапкан бу уеннар балаларда үз көченә ышану, күмәклек, ярдәмләшү, шулай ук кешелеклелек, шәфкатьлелек кебек күркәм сыйфатлар тәрбияли.

     Балалар хәрәкәтле, җырлы, әйлән-бәйлән уеннарын бик яратып уйныйлар. Бигрәк тә “Ак калач”, “Коймаклар”, “Куянкай” уеннарын яраталар.

    “Күрсәт әле, үскәнем”(татар халык җыры), “Нәниләр”, “Курчакны йоклату”, “Аю килә лап-лап”, “Аю урманда йөри” уеннарын уйнаганда балаларны дус, тату уйнарга, ярдәмләшергә, башкаларның уңышына сөенә белергә өйрәтәбез.
     Матур әдәбият әсәрләре балаларда өлкәннәргә хөрмәт, тереклек ияләрен яклау, аларны саклау, табигатькә сак караш, үзара ярдәмләшү, рухи сафлык, хезмәт сөючәнлек хисләре тәрбияли. 

     Хәзерге әти-әниләр татар җырларын, татар балалар шигъриятен бөтенләй дә кулланмыйлар диярлек. Шуңа күрә, без, әти-әниләр почмагына ширма рәвешендә, бер айда бишек җырлары, аннан шигырьләр, уеннар, йокыдан уятканда укыла торган сүзләр куябыз.

     Кече  яшьтәге бала табигате белән хисчел. Шуңа күрә без үзебез дә балаларга итагатьле мөнәсәбәттә, ягъни бик әдәпле булырга тиеш. Нәниләргә таләпчәнлекне һич киметмәскә, шул ук вакытта назга да саранланмаска кирәк. Һәр тәрбияче баланың күңелен аңлый белгәндә генә, аның мөмкинлекләренә, сәләтенә һәрчак ышаныч белдереп, аның якын дустына әверелгәндә генә, өйрәнелгән кагыйдәләр балада гадәткә, даими күнекмәләргә әйләнергә мөмкин. Без, тәрбиячеләр, гомумән, бала өчен һәрнәрсәдә үрнәк булырга тиешбез. Күренекле педагог Ш.А.Амонашвили әйткәнчә: “Безнең һәммә нәрсәбез: елмаю да, җитдилек тә, сабырлык, тыйнаклык та, зәвыклы кием дә, эчкерсезлек, зыялылык, аралашучанлык һәм тормышка мәхәббәт тә кешеләрне сокландырсын. Безгә кешеләргә ошый торган барлык уңай сыйфатлар хас булырга тиеш”.

     Хөрмәтле тәрбиячеләр! Балаларыбызны инсафлы, әдәпле итеп тәрбияләүдә сезгә зур уңышлар телим. Аларны мәрхәмәтле, тыйнак булырга, яхшыны начардан аерырга, тирә-юньдәге матурлыкны күрә һәм саклый белергә, җыеп әйткәндә, чын мәгънәсендә әдәпле булырга өйрәтик. 

     Бу чыгышым шушы изге эштә сезгә бераз булса да ярдәмче булыр дип ышанам.
